
Salm 22
Cri ingol a chân o fawl 

I'r arweinydd cerdd: Ar yr alaw “Ewig y wawr”. Salm Dafydd. 

1 Fy Nuw, fy Nuw, pam rwyt ti wedi troi dy gefn arna i? Dw i'n griddfan mewn poen, pam rwyt ti ddim yn fy achub i? 2 Fy Nuw, dw i'n galw arnat ti drwy'r dydd, ond dwyt ti ddim yn ateb. Dw i'n dal ati drwy'r nos heb orffwys o gwbl. 

3 Ti ydy'r Duw Sanctaidd! Rwyt ti'n eistedd ar dy orsedd, ac yn derbyn mawl pobl Israel. 

4 Ti oedd ein hynafiaid ni'n ei drystio. Roedden nhw'n dy drystio di a dyma ti'n eu hachub nhw. 

5 Dyma nhw'n gweiddi arnat ti a llwyddo i ddianc; Roedden nhw wedi dy drystio di, a chawson nhw mo'i siomi. 

6 Dw i'n neb. Pryf ydw i, nid dyn! Dw i'n cael fy wfftio gan bobl, a'm dirmygu. 7 Dw i'n destun sbort i bawb. Maen nhw'n gwneud ystumiau arna i, ac yn ysgwyd eu pennau. 

8 “Mae e wedi trystio'r ARGLWYDD; felly gadewch i'r ARGLWYDD ei achub, a'i ollwng e'n rhydd!

Mae e mor hoff ohono!” 9 Ti ddaeth â fi allan o'r groth. Ti wnaeth i mi deimlo'n saff ar fron fy mam. 

10 Dw i wedi dibynnu arnat ti o'r dechrau cyntaf. Ti ydy fy Nuw i ers i mi gael fy ngeni. 

11 Paid cadw draw! Mae helyntion gerllaw a does gen i neb i'm helpu. 12 Mae teirw o'm cwmpas ym mhobman. Mae teirw cryfion Bashan yn fy mygwth. 13 Maen nhw'n barod i'm llyncu i, fel llewod yn rhuo ac yn rhwygo ysglyfaeth. 14 Dw i bron marw! Mae fy esgyrn i gyd wedi dod o'u lle, ac mae fy nghalon yn wan fel cwyr yn toddi tu mewn i mi. 15 Mae fy egni wedi sychu fel potyn pridd. 

Mae fy nhafod wedi glynu i dop fy ngheg. Rwyt wedi fy rhoi i lwch marwolaeth. 

16 Mae cŵn wedi casglu o'm cwmpas! Criw o fwlis yn cau amdana i ac yn fy nal i lawr gerfydd fy nwylo a'm traed. 17 Dw i'n ddim byd ond swp o esgyrn, ac maen nhw'n syllu arna i a chwerthin. 

18 Maen nhw'n rhannu fy nillad rhyngddyn nhw, ac yn gamblo am fy nghrys. 

19 O ARGLWYDD, paid ti cadw draw! Ti sy'n rhoi nerth i mi! Brysia! Helpa fi! 

20 Achub fi rhag y cleddyf! Achub fy mywyd o afael y cŵn! 21 Gad i mi ddianc oddi wrth y llew! Achub fi rhag cyrn yr ych gwyllt! Ateb fi! 

22 Bydda i'n dweud wrth fy mrodyr sut un wyt ti; ac yn canu mawl i ti gyda'r rhai sy'n dy addoli. 

23 Ie, chi sy'n addoli'r ARGLWYDD, canwch fawl iddo! Chi ddisgynyddion Jacob, anrhydeddwch e! 

Chi bobl Israel i gyd, safwch o'i flaen mewn rhyfeddod! 24 Wnaeth e ddim dirmygu na diystyru cri'r anghenus; Wnaeth e ddim troi ei gefn arno. Pan oedd yn gweiddi am help, gwrandawodd Duw. 25 Dyna pam dw i'n dy foli di yn y gynulleidfa fawr; ac yn cadw fy addewidion o flaen y rhai sy'n dy addoli. 

26 Bydd yr anghenus yn bwyta ac yn cael digon! Bydd y rhai sy'n dilyn yr ARGLWYDD yn canu mawl iddo — Byddwch yn llawen bob amser! 27 Bydd pobl drwy'r byd i gyd yn gwrando ac yn troi at yr ARGLWYDD. Bydd pobl y gwledydd i gyd yn ei addoli, 28 am mai'r ARGLWYDD ydy'r Brenin! Fe sy'n teyrnasu dros y cenhedloedd. 

29 Bydd pawb sy'n iach yn plygu i'w addoli; a phawb sydd ar fin marw — ar wely angau — yn plygu glin o'i flaen! 30-31 Bydd plant yn ei wasanaethu; a bydd enw'r ARGLWYDD yn cael ei gyhoeddi i'r genhedlaeth sydd i ddod. Byddan nhw'n dweud am ei gyfiawnder wrth y rhai sydd ddim eto wedi eu geni! Ie, dweud beth mae e wedi ei wneud! 


......................
Rhai o eiriau olaf Iesu pan oedd o’n hongian ar y groes oedd, ‘Eli, Eli, lama sabachthani?” — sy'n golygu, “Fy Nuw, fy Nuw, pam wyt ti wedi troi dy gefn arna i?”’ (Mathew 27:46)
Dyma’r union eiriau sydd i’w gweld ar ddechrau’r Salm hon gan Dafydd.  Oherwydd hyn, a rhai o’r darluniau eraill sydd ynddi mae’r Salm yn aml yn cael ei galw’n ‘Salm y Groes’. Iesu Grist ydy calon a chanol Cristnogaeth, heb Iesu does na ddim ffordd at Dduw a does na ddim Cristnogaeth (Ioan 14:6). Felly, er nad oedd Iesu’n byw ar y ddaear yn ystod amser yr Hen Destament fe welwn ym mron pob un o lyfrau’r Hen Destament gysgodion neu arwyddion o’r hyn oedd i ddod. Yn y Salm hon rydyn ni’n darllen hanesion a geiriau sy’n pwyntio’r ffordd at Iesu, ei farwolaeth a’i atgyfodiad. Pan dŷn ni’n darllen y Salm, ddylen ni gofio mai Dafydd sy’n siarad, ond eto bod ei eiriau’n gysgod gwan o ddioddefaint Iesu ar y groes.
Ar ddechrau’r Salm mae Dafydd yn dioddef yn ofnadwy. Mae’n teimlo bod Duw wedi ei adael, a’i fod yn wan ac ar ei ben ei hun. Mae o’n anobeithio am nad oedd unrhyw help i’w weld yn dod.

Ond, mae’n gallu cofio nôl a gweld fod Duw wedi bod yn ffyddlon ac yn dda i’w bobl ar hyd eu hanes. Mae’n gallu rhestru daioni Duw a chofio amdano yn achub y bobl o gaethiwed yr Aifft ac o sawl sefyllfa anodd arall pan oedd eu gelynion bron a’u trechu. Roedd y bobl wedi troi at yr Arglwydd ac yr oedd yr Arglwydd wedi ymateb. Wrth edrych yn ôl mae’n gallu gweld nad oedd Duw wedi siomi ei bobl, ac mae Dafydd yn cael hyder wrth gofio hyn.
Yn adnodau 6-8 rydyn ni’n gweld unwaith eto gysgodion (tebygrwydd) o’r hyn ddigwyddodd i Iesu ar y groes. Roedd pobl yn dirmygu Dafydd ac yn gwneud sbort am ein ben. Cymaint mwy oedd y gwawd a’r dirmyg ddioddefodd Iesu. Yn Mathew 27 dŷn ni’n darllen, 

28 Dyma nhw'n tynnu ei ddillad a rhoi clogyn ysgarlad amdano, 29 plethu drain i wneud coron i'w rhoi ar ei ben, rhoi gwialen yn ei law dde a phenlinio o'i flaen a gwneud hwyl am ei ben. “Eich mawrhydi! Brenin yr Iddewon!” medden nhw. 30 Roedden nhw'n poeri arno, ac yn ei daro ar ei ben dro ar ôl tro gyda'r wialen. 31 Pan oedden nhw wedi blino cael sbort, dyma nhw'n tynnu'r clogyn oddi arno, a'i wisgo yn ei ddillad ei hun unwaith eto. Wedyn dyma nhw'n ei arwain allan i gael ei groeshoelio...... Roedd y bobl oedd yn pasio heibio yn gwneud sbort am ei ben, ac yn hyrddio enllibion ato, 40 “Felly! Ti sy'n mynd i ddinistrio'r deml a'i hadeiladu eto o fewn tri diwrnod? Tyrd yn dy flaen! Achub dy hun! Tyrd i lawr o'r groes yna, os mai ti ydy Mab Duw go iawn!”

Roedd gelynion Dafydd yn ei herio ac roedd gelynion Iesu’n gwneud yr un peth. Doedd y gelynion ddim yn fodlon derbyn awdurdod na chydnabod realiti Duw ac felly roedden nhw’n sefyll yn erbyn gweision Dduw.
Yn adnodau 9-10 rydyn ni’n gweld bod Dafydd yn dal i drystio Duw er ei fod yn teimlo’n wan ac yn unig. Mae o’n dweud yn gadarn, 

Ti ddaeth â fi allan o'r groth. Ti wnaeth i mi deimlo'n saff ar fron fy mam. 10 Dw i wedi dibynnu arnat ti o'r dechrau cyntaf. Ti ydy fy Nuw i ers i mi gael fy ngeni. 

Mae adnodau 11-17 yn disgrifio gelynion Dafydd, ac unwaith eto mae’r dewis o eiriau yn ein pwyntio ni’n syth at elynion Iesu ac at elynion pob Cristion. Mae gelynion Dafydd yn gryf, creulon a ffyrnig, teirw, llewod, cŵn, bwlis. Yn Salm 7 mae Dafydd eisoes wedi sôn am y gelyn fel llew oedd eisiau ei rwygo’n ddarnau, a dyna mae tarw gwyllt neu gŵn ffyrnig yn ei wneud hefyd – mae’n nhw’n rhwygo’r corff yn ddarnau. Rydyn ni i gyd yn gwybod be ydy bwli – ond os nad ydyn ni wedi cael profiad o gael ein bwlio go iawn, rhaid i ni ddibynnu ar y darluniau eraill i sylweddoli pa mor anodd oedd bywyd i Dafydd. 
Mae pawb sy’n elyn i Dafydd yn elyn i Iesu hefyd, ac fe ddioddefodd Iesu’n llawer gwaeth. 

Mae adnod 18 yn mynd a ni’n syth yn ôl at groes Iesu, 

Ar ôl ei hoelio ar y groes, dyma nhw'n gamblo i weld pwy fyddai'n cael ei ddillad. (Mathew 27:35)
Yn adnodau 19-21 rydyn ni’n darllen cri o’r galon gan Dafydd. Mae o’n ‘desperate’.  Mae o eisiau cael ei achub gan Dduw.

Be mae Duw yn ei wneud pan mae rhywun yn galw arno o ddifri? Ateb, wrth gwrs! Mae adnodau 22 i 31 yn adnodau o foliant a llawenydd. Mae Duw yn drugarog ac yn gwrando ar gri y gwan a’r anghenus. 

(Cofiwch, dydy Duw ddim yn rhoi popeth mae pobl yn ei ofyn ganddo, “Ga i swydd well a mwy o arian,” neu “Ga i ennill y loteri.” Maen rhaid i’r gweddïau fod yn rhai o ddifri, yn dod o’r galon, ac mae’r galon yna yn gorfod bod yn chwilio am Dduw neu eisoes yn credu ynddo. Mae Duw yn gweithio mewn llawer o ffyrdd gwahanol, ond nid gwas bach i ni ydy o.)
Mae moliant a llawenydd Dafydd yn dod o’r galon. Mae Duw yn llawn cariad a thrugaredd ac fe orffennwn ni gyda Ioan 3:16 sy’n sôn unwaith eto am aberth Iesu ar y groes,

“Ydy, mae Duw wedi caru'r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol.”

